
Татарстан мөселманнары Диния нәзарәте 
«Ислам. Беренче адымнар» проектында катнашырга 
теләүчеләрне укырга чакыра. Кыска вакытлы әлеге 
курсларга язылучылар 7 дәрестә (атнасына бер 
тапкыр) намаз уку күнекмәләрен һәм ислам дине 
нигезләрен бушлай үзләштерә алачак. Беренче 
кереш дәрес 16 нчы октябрь көненә билгеләнгән 
һәм ул Татарстан мөфтияте бинасында (Габдулла 
Тукай урамы, 38 нче йорт, 3 нче кат) иртәнге сәгать 
сигездә үтәчәк. Ислам нигезләренә тәҗрибәле 
хәзрәтләр, ТР мөселманнары Диния нәзарәтенең 
актив волонтер яшьләре өйрәтәчәк. Аерым алганда, 
укучылар, «Ислам. Беренче адымнар» проектында 
катнашып, тәһарәт алу һәм намаз уку тәртипләрен 
өйрәнәчәк, гакыйдә фәненә караган төп төшенчәләр, 
Пәйгамбәребез Мөхәммәд (с.г.в.)нең тормыш юлы, 
хәләл-хәрам, хаҗ, уразаның фазыйләтләре һәм 
тәртипләре белән танышачак. Әлеге дәресләргә 
теләгән һәркем йөри ала. Яшь буенча чикләүләр 
юк (+17). «Ислам. Беренче адымнар» проекты 5 ел 
дәвамында мәчет каршындагы курсларга йөрергә 
вакыты булмаганнарга гыйбадәт нигезләрен үти 
башларга мөмкинлек бирү өчен махсус гамәлгә 
ашырыла.

***
Сәфәр аеның 16 нчы көнендә Диния нәзарәтендә 

мөселман яшьләре өчен яңа проект — «MuslimQuiz» 
акыллы уеннары эшли башлады. Беренче уен 
«Экстремизмга — юк!» айлыгы кысаларында «Тату 
яшик!» исеме астында узды һәм милләтара теләктәшлек 
һәм төрле дин вәкилләре арасында татулык темасын 
ачты. Уен «акыл һөҗүме» форматындагы 6 раундны 

күздә тота. Бер раундта 6 сорау. 2021-2022 ел сезонында 
«MuslimQuiz»ның 6 очрашуы узачак. Аларның 
нәтиҗәләре буенча, иң күп балл җыйган команда 
кыйммәтле бүләк алачак. Киләсе уен октябрьнең 
икенче яртысында узачак.

(ТР МДН хәбәрләреннән)

НИ ЧӘЧСӘҢ, ШУНЫ УРЫРСЫҢ

БЕРЕНЧЕ АДЫМНАР
Ата-анага буйсыну, аларга һәрвакытта 

хөрмәт күрсәтү – олы бер вазифадыр. Ата-
ананы хөрмәт итүче кеше дөньяда – бәхетле, 
ахирәттә саваплы булыр. Килер бер көн, 
буйсынучан балалар үсеп, үзләре ата вә 
ана булырлар, һәм аларны балалары хөрмәт 
итәр. Никадәр бәхетле булсагыз да, бөек 
мәртәбәләргә ирешсәгез дә, ата-анагызны 
онытмагыз, нәсыйхәтләрен тыңлап, 
ризыкларын алыгыз, мохтаҗлыкларын, 
кайгы-хәсрәтләрен  җиңеләйтергә 
тырышыгыз! Еракта яшәсәләр, хат язып, 

бүләк җибәреп торыгыз. Вафат булсалар, зиратларына барып, хәер-дога кылыгыз, Коръән укып, 
ата-анагызның рухына багышлагыз. Ата вә ананың ярдәмгә мохтаҗ чагы — картлык көннәредер. 
Бу чорда аларга аеруча хөрмәт күрсәтү тиешледер. Кардәш-ыруларга, мөгаллим вә тәрбиячеләргә, 
олылар вә картларга хөрмәт итү кирәк. Хөрмәтле булыйм дисәң, үзең дә хөрмәт ит! Ни чәчсәң 
– шуны урырсың! Дөньяда бәхетле вә рәхәт яшәүче кеше – башкаларга игелек итүче. Игелек 
эшләүченең һичкайчан эче пошмас, рәхәтлектә гомер кичерер. Изге күңелле кешеләр Аллаһы 
Тәгалә каршындагы бурычларын намус белән үтәп килерләр. Шуның өчен күңелләре һичкайчан 
газапланмас. Тәндәге әгъзаларның берсе генә авыртса да, бөтен гәүдә сызлый. Шуның кебек 
үк, берәр кеше кайгы вә хәсрәткә төшсә, аны белүче кешеләр һәрберсе кайгырырга, хәсрәтен 
уртаклашырга тиеш. Чөнки адәмнәр дә – тәндәге әгъзалар рәвешендәдер. Һәркем бәхетле, сөекле 
булуны теләр. Ләкин сөекле булу өчен бер генә юл бар – башкаларга изгелек итү.

Риза ФӘХРЕДДИН (“Әхлак гыйлеме”ннән)

КАЙДА? КАЙЧАН? НӘРСӘ?
ЧАЛЛЫ. 20 сен-

тябрьдә “Ак мәчет” 
мәдрәсәсендә галим-
нәр Э.Сибгатуллин, 
Р.Әхмәров, И.Ша-
киров, И.Аетдинов, 
Р.Хаҗиев, Р.Закиров, 
Ә.Шәрипов, Р.Га-
лиуллин катнашын-
да эшлекле очрашу 
узды. Мәдрәсә ди-
ректоры, имам-ха-
тыйб Рөстәм хәзрәт 
Шәйхевәлиев алып 

барган әңгәмәдә ел дәвамында узачак чаралар, халыкара конференция турында сүз барды.     
МӨСЛИМ. 22 сентябрь көнне имамнарның чираттагы җыелышы узды. Анда ТР  мөфти-

енең мөхтәсибәтләр белән эшләү буенча урынбасары Равил хәзрәт Зөфәров катнашты. Көн 
тәртибендә төп сорау киләсе елга имам-мөхтәсиб сайлау белән бәйле иде. Мөслим мөхтәси-
бе Илгиз хәзрәт Сөнгатуллин эшчәнлек нәтиҗәләре белән таныштырды, киләчәккә булган 
планнары белән уртаклашты. Мөслим муниципаль район башлыгы урынбасары Әхмәтҗанов 
Азат Мөҗәһит улы катнашында узган җыелышта имамнар Илгиз хәзрәт Сөнгатуллин кан-
дидатурасын бертавыштан куәтләде. 

АЛАБУГА. 19 сентябрьдә трейл ярышлары оештырылды. Дүрт чакрымга сузылган 
йөгерештә 20 кеше катнашты. Ярышлар Идел буе Болгар дәүләтендә рәсми рәвештә Ислам 
динен кабул итүнең 1100 еллыгына багышлап, “Экстремизмга – юк!” айлыгы кысаларында 
үткәрелде. Бәйгедә Түбән Кама шәһәре һәм районы имам-мөхтәсибе Салих хәзрәт Ибраһимов 

та катнашты. Беренчелекне Чаллы егете Айнур Гәрәев яулады. 



(Ахыры. Башы газетаның алдагы санында)

Кешене мәчеткә йөрмәскә өндәү, 
башкаларга мәчетне, аның имамын, 
мөгаллимнәрен хурлау һич кенә дә хәерле 
гамәл була алмый торгандыр.

Мәчет – ул мәсҗид, ягъни сәҗдә кыла 
торган урын. Аннан бәхәс, үзара дошманлашу 
урыннары ясарга кирәк түгел. Калсын ул 73 
төркем өчен дә сәҗдә кыла торган урын булып. 
Тарихта сәясәтләр үзгәрә, илләр алышына, 
төрле чорда төрле төркемнәр өстенлеккә 
ирешәләр. Нинди генә үзгәрешләр булуга 
карамастан, мәчет мәчет булып, шушы 73 
төркемгә кимендә атнага бер булса да бергә 
җыелып, иңгә иң терәлеп намаз укый торган 
урын булып калсын. Мәчет ул мөселманнарның 
барысы өчен дә уртак йорт, ул Аллаһы йорты. 
Аллаһы Тәгалә аны мөселманнарга бәхәсләшер 
өчен, фетнәләр чыгарыр өчен бирмәгән, бәлки 
гыйбадәт кылыр өчен биргән.

Аллаһы Тәгалә кешене бөтен мәхлуктан да 
өстен кыла, фәрештәләргә 
аңа сәҗдә кылырга боера, 
җирдәге,  күктәге барча 
нәрсәләрне аңа буйсындыра, 
аны хәлифә итеп билгели. 
Аллаһы (Сөбханәһү  вә 
Тәгалә) әйтә: 2.30. «Һәм 
әйтте Раббың фәрештәләргә: «Мин җир 
өстендә хәлифә итеп Адәмне кылмакчымын». 
Фәрештәләр әйттеләр: «Ий Раббыбыз! 
Бозыклык кылучы, сугышып кан түгүче 
затны җир өстенә хәлифә кыласыңмы? Без 
исә Сине мактап тәсбихләр әйтәбез һәм Сине 
һәр кимчелектән пакь дип игътикад итәбез». 
Аллаһ фәрештәләргә: «Дөреслектә, Мин сез 
белмәгәнне беләмен», диде».

Хәлифә дигән сүзне дөрес аңларга кирәк: ул 
хәлифәт төзеп ил белән идарә итү түгел, бәлки 
Аллаһы Тәгалә билгеләгән вазыйфаларны төгәл 
үтәүдә, үзеңә билгеләгән көтүдә хәлифә булуда, 
үз гаиләңне, туганнарыңны, якыннарыңны 
тәрбияләп тотуда, аларның диндә булуларын, 
шәригать кануннарына буйсынуларын, үзара 
яхшы мөнәсәбәттә булуларын тәэмин итүдә. 
Үз гаиләсен, хәтта үзен генә дә карый алмаган 
кешенең башкаларны ияртергә, башкалар 
белән идарә итәргә тырышуын аек акыл белән 
аңлап булмый. Ә бит шуларга иярүчеләр 
дә табыла. Аерым кешенең фетнә чыгаруы 
гомумкешелекнең дәрәҗәсен төшерми, бәлки 
фетнә чыгаручының, бозыклык кылучының 

үзенең генә дәрәҗәсен төшерә. Әмма үзе 
артыннан башкаларны ияртеп йөрүчеләр зур 
фетнәләргә сәбәп булып, халык арасында Ислам 
диненә карата тискәре фикер формалашуга, 
халыкның диннән читләшүенә генә китерәләр. 
Шуларны күз алдында тотып фәрештәләр: «Ий 
Раббыбыз! Бозыклык кылучы, сугышып кан 
түгүче затны җир өстенә хәлифә кыласыңмы? 
Без исә Сине мактап тәсбихләр әйтәбез һәм 
Сине һәр кимчелектән пакь дип игътикад 
итәбез», дип әйтәләр дә инде. Шулай булса да 
ахыр нәтиҗә фетнәчеләр ягында түгел, бәлки 
тәкъва мөселманнар ягында, һәм алар фетнәгә 
бармыйча, Аллаһының Коръәненә ябышып 
берләшәләр, фетнәләрдән читтә булалар. Алар 
Аллаһ хөкемнәрендә бәхәсләшеп ятмыйлар, 
бәлки бу хөкемнәргә буйсыналар.

Аллаһы (Сөбханәһү вә Тәгалә) әйтә: 3.103. 
«Әй мөэминнәр! Барчаларыгыз да берләшкән 
хәлегездә Аллаһ арканына, ягъни Коръән 
хөкемнәренә ныклап ябышыгыз! Аннары  
Коръән хөкемнәреннән һич тә аерылмагыз 

һәм бер-берегездән киселеп төрле юлларга 
китмәгез!»

Ислам дине, Коръән безне берләштерә. 
Мөселман дигән исем астында без бер-беребезгә 
туган булып йөрибез, бер өммәтне тәшкил 
итәбез. Бөтен кеше дә бер фикердә була алмый. 
Пәйгамбәребез (с.г.в.) 73 фиркагә бүленәсез 
дигән икән, моннан беркая да китеп булмый 
һәм бу фиркаләрне мәҗбүриләп берләштереп 
тә булмый. Булганына риза булып бер-береңне 
ихтирам итеп яшәргә кирәк. Башкаларны 
кимсетеп, үзеңне генә хак дип тәкәбберләнеп 
йөрергә кирәк түгел. Хак фәкать бер Аллаһ 
кына. Кеше фәкать мәхлук кына. Иң хак 
кешенең дә ниндидер хатасы булырга мөмкин. 
Сөекле пәйгамбәребез Мөхәммәд Мостафа 
(с.г.в.) бөтен кешеләргә дә мисал булып, Ислам 
диненең үрнәге булып җибәрелә. Аллаһы 
(Сөбханәһү вә Тәгалә) әйтә: 33.21«Чынлыкта, 
Аллаһы рәсүлендә сезгә иярергә тиешле булган 
күркәм холык вә яхшы сыйфатлар бардыр, 
Аллаһыдан савапны һәм ахирәттә җәннәтне 
өмет иткән хәлдә. Аллаһыны күп зекер итүче 
мөэминнәр өчен».

Хәдисләрдә пәйгамбәребезнең (с.г.в.) чаршау 
артында утырган кыздан да оялчанрак булуы 
турындагы әйтелә. Һәм ул башкаларны Ислам 
диненә өнди һәм аларның Ислам динен кабул 
итүләренә куана. Әле ул, пәйгамбәр була 
торып, үзенең гөнаһ-хаталарын гафу итүне 
сорап Аллаһы Тәгаләгә көнгә 100 тапкыр 
дога белән мөрәҗәгать итә торган була. Бүген 
үзен мөселман дип санаган кеше турында син 
мөселман түгел дип әйтүче, үзен генә хакка, 
гөнаһ-хатасызга санап йөрүче кешенең үзенең 
үк мөселманлыгы бик шикле була түгелме? 

Бүген халкыбыз үзенең тарихында моңарчы 
булмаган иң авыр чорын кичерә. Башка 
вакытта аның таяныр нәрсәсе – дине бар иде. 
Бүген аның таяныр нәрсәсе юк дәрәҗәсендә. 
Динсезлек сәбәпле аңа бетү куркынычы яный. 
Революциягә кадәр империядә православныйлар 
һәм мөселманнар гына булганнар. Һәм ул 
мөселманнар урыс өчен бөтенесе дә татар дип 
аталганнар. Революциядән соң мөселманнар 
татарга, башкортка, үзбәккә, чеченгә һәм 

б и к  к ү п  м и л л ә тл ә р г ә 
бүленгәннәр. Бүген исә 
татарны мишәргә, типтәргә 
һ.б бүләргә тырышалар. 
Революциягә  кадәр  бу 
халыкларның уртак дине, 
мәдәнияте бар иде, аларның 

театрлары, җырчылары юк дәрәҗәсендә иде 
һәм аларга бетү куркынычы янамый иде. 
Бүген исә бу халыкларның һәрберсенең үз 
җырчылары, театрлары бар, әмма диннәре 
юк дәрәҗәсендә.  Бүген бу халыкларны дин 
берләштерми. Чөнки һәрберсенең үзенә генә 
хас үз мәдәнияте бар, хәтта һәр халык диненә дә 
үзенчә төсмер кертергә тырыша.  Бу халыклар  
Ислам диненә кайтып кына, Ислам динендә 
берләшеп кенә исән калырга мөмкиннәр. Ислам 
дине чүлдәге беркем игътибарга алмый торган, 
кыз балаларын тереләй җиргә күмә торган, эчә, 
зина кыла торган кыргый бер халыкка килә. 
Кыска гына вакыт эчендә шушы халык Ислам 
динен үзенә таяныч итеп бөтен дөньяга нур 
чәчүче, бөтен кешелекне бозыклыктан чыгарып 
яңа баскычка күтәрүче халыкка әйләнә. Ислам 
диненә таянган вакытында безнең халкыбызның 
да югары дәрәҗәләргә күтәрелгән чорлары 
була. Вак мәсьәләләрдә казынып түбәнчелеккә 
төшмик. Башка халыкларга үрнәк булыйк.

Рөстәм хәзрәт ШӘЙХЕВӘЛИЕВ, 
Чаллының “Ак мәчет” имам-хатыйбы

ДИНДӘ БЕРДӘМЛЕК 

Барлыклар арасындагы иң өстене, иң шәрәфлесе - кеше. Аллаһы Тәгалә бу турыда Коръәндә болай ди: “Без кешене иң мөкәммәл рәвештә 
бар иттек, яратык”. (“Тин/Инҗир”, 95:4)

Кешегә карасаң, Аллаһның кодрәтен, бөеклеген күрерсең, чөнки кеше кебек мөкәммәл шундый мәхлукны бары тик Аллаһы Тәгалә генә 
ярата, бар итә ала”, - дигән Ислам дине галимнәре.

Аллаһ кешене хөрмәт белән бар иткән. Фәрештәләр, кеше яратылгач, Аллаһ әмере белән аңа сәҗдә кылган. Пәйгамбәребез (с.г.в.) дә һәрвакыт 
кешеләрен хөрмәтли, аларга хөрмәт кылуны нәсыйхәт итә торган булган. Бер хәдисендә ул болай дигән: “Олыларга хөрмәт, кечеләргә шәфкать 
күрсәтмәгән кеше бездән түгел”.

Пәйгамбәребез (с.г.в.) дус-ишләрен вә танышларын ярата, картларны хөрмәт итә торган булган. Олыларны хөрмәт итү савап китерер, 
дөнья тормышыбызның тынычлыгын арттырыр. Аллаһы Тәгалә ихлас күңелле олыларның догаларын ишетеп, кешеләргә мәрхәмәт кылыр 
һәм ризыкларыбызны бәрәкәтләндерер. Мәҗлесләрнең берсендә Пәйгамбәребезгә бер чынаяк ширбәт тәкъдим иткәннәр. Пәйгамбәребез үз 
чиратында ширбәтне үзеннән өлкәнрәк булган Әбү Гобәйдә исемле сәхабәгә тәкъдим иткән. Әбү Гобәйдә: “Әй Аллаһның Илчесе, беренче 
булып син эч. Син миннән лаеклырак, син бит пәйгамбәр!” - дигәч, Пәйгамбәребез: “Юк, син эч. Бәрәкәт картларыбыздадыр”, - дигән, вә 
беренче итеп ширбәтне үзеннән өлкән булган Әбү Гобәйдәгә эчерткән.

(“Ислам дине нигезләре”ннән)

Аллаһы (Сөбханәһү вә Тәгалә) әйтә: «Әй мөэминнәр! Барчаларыгыз 
да берләшкән хәлегездә Аллаһ арканына, ягъни Коръән хөкемнәренә ныклап 
ябышыгыз! Аннары  Коръән хөкемнәреннән һич тә аерылмагыз һәм бер-
берегездән киселеп төрле юлларга китмәгез!»

ОЛЫЛАРГА ХӨРМӘТ

ИЗГЕ ГАМӘЛЛӘР
Әти-әниеңне тәрбия кылу, туганнарыңа, күршеләреңә ярдәм итү, авыру-сырхауларның хәлен 

белү, ятимнәргә булышу, үзеңнең остазларыңның хәлен белү, аларга ярдәм итү – менә изге гамәлләр. 
Әти-әни хакы турында кешеләрне елатырлык итеп вәгазь сөйләү ул бер нәрсә, алар белән тавыш-
гауга чыгармый, аларны тәрбияләп бер түбә астында яшәү – икенче нәрсә. Беренчесен бик күпләр 
булдырса да, икенчесенә күпләрнең ихтыяр көче, сабырлыгы җитми. Ә әти-әни догасыннан да 
кадерлерәк нәрсә бар?..

Әлхәмдүлилләһ, бүген күбебезнең тормышлар әйбәт, хөкүмәт пенсия дә биреп тора. Әле без 
кечкенә чакта гына да әби-бабайлар пенсия алмый иде. “Пенсия”, дип 60 нчы еллар башында әбигә 1 
капчык, бабайга 1 капчык арыш керттеләр, аларның ул чактагы сөенүләре!.. Бүген бер еллык пенсиягә 
1 капчык арыш кына тими бит. Өлкәннәрнең күбесендә ашау-эчү, кием дигән мохтаҗлык юк. Әмма 
барлык әти-әни дә балалары тарафыннан бер-ике җылы сүз, әз генә игътибар, ягымлы карашка 
мохтаҗ. Әти-әниләребез исән икән, ул да Аллаһның нигъмәте, безнең өчен җәннәткә юл. Атнага 
бер шалтыратып булса да хәлләрен белик, игътибарыбызны, матур сүзебезне җәлләмик. Өйләребез 
иркен, ләкин иман нуры зәгыйфьләнеп, күңелләр тарайды, суынды. Бер-беребезгә җылы сүз әйтә 
алмыйбыз. Аралар өзек, мөнәсәбәтләр суык. Әти-әни хәлен белү – балалар өчен вәҗиб.

Аллаһ Раббыбыз: “Мин авыру-сырхаулар, мохтаҗлар, ятимнәр янында булам, миңа якын буласыгыз 
килсә, аларга якын барыгыз”, – ди.

Хакыйкатьтә, мохтаҗлыкка төшеп, сиңа ярдәм сорап килүчеләр – Аллаһның рәхмәтен китерүчеләр. 
Җавап бирмәүче – Аллаһның рәхмәтеннән ваз кичүче. Пәйгамбәребез (с.г.в.): “Бирер әйберегез 
булмаса, йомшак сүз белән юатыгыз”, – диде. Бүген кешеләр эшләрен югалтып, авыр хәлдә калганда, 
төрле бәла-казалар килгәндә ярдәм итү бигрәк тә мөһим. Зәкят, гошерләребез дә авыру-сырхаулар, 
мохтаҗлыкта булучылар, толлар, ятимнәр, дин юлында тырышып хезмәт итүчеләр өчен. Аларга 
ярдәм итү үзең өчен генә тырышу түгел, үзеңнең нәфесеңнән арттырып, кешеләргә ярдәм итү була. 
Пәйгамбәребез (с.г.в.): “Күршең ач булса, мул табын артында утыруың дөрес түгел”, – диде.

Җәлил хәзрәт ФАЗЛЫЕВ, Татарстанның баш казые

СОРАУ-ҖАВАП

Сорау. Әссәламүгаләйкүм. Минем бер иренем икенчесенә караганда 
зуррак. Шул сәбәпле үземне уңайсыз хис итәм һәм, миңа калса, иремә 
дә ошамый, гәрчә ул бу хакта миңа ачыктан-ачык әйтмәсә дә. Башка 
бернәрсәгә дә кагылмыйча, миңа иренемнең формасын төзәтү өчен операция 
ясатырга ярыймы?

Җавап. Вә галәйкүм әссәлам вә рәхмәтуллаһи вә бәрәкәтүһ. Әйе, сез 
иреннәрне бер үк размер итеп, аларның формасын төзәттерә аласыз. Пластик 
операцияләр мәсьәләсендә гомуми кагыйдә түбәндәгечә: әгәр мондый 
операция тышкы кыяфәт дефектын (тумыштан булган яки яшәү дәверендә 
барлыкка килгән дефектын) бетерү өчен эшләнсә, бу рөхсәт ителә. Әгәр дә 
операция кимчелекле булмаган кыяфәтне төзәтү яки бизәү өчен эшләнсә, бу 
Аллаһы яралткан, бар кылган нәрсәне, ягъни кешенең табигыйлеген үзгәртү 
дип санала һәм моны эшләү тыела. Бу мәсьәләдә нигез булып тумыштан 
килгән кимчелекне бетерүнең рөхсәт ителгәнлеге турында хәнәфи мәзһәбе 
фәтвасы тора. “Фәтава әл-Һиндийә” китабында болай диелгән: «Әгәр кем дә 
булса артык бармагын кисеп алырга яки башка нәрсәне (тумыштан килгән 
кимчелекне төзәтергә) теләсә, Нусайр, Аллаһы аннан разый булсын, болай 
дигән: “Әгәр мондый гамәлләрдән соң кисүчеләр еш  үлсә, моны эшләргә 
ярамый, ә киресенчә ешрак уңай тәмамланса - болай эшләргә мөмкин” 
(5/360). Мөфти Мөхәммәд Такый Усмани “Тәкъмилә Фәтх әл-мүлхим” 
китабында болай дип ачыклык кертә: «Артык бармакны һәм шуңа охшаш 
башка физик җитешсезлекне бетерүгә килгәндә, бу Аллаһы Тәгалә бар 
кылган әйберләрне үзгәртү дип саналмый, бәлки җитешсезлекне бетерү 
яки авыруны дәвалау дип атала” (5/116).

Аллаһы яхшырак белүче.
(ТР Диния нәзарәте фәтваларыннан)

ШӘҖӘРӘ

АЛИКАЙ БАБАЙ ШӘҖӘРӘСЕ
Минем нәселем Башкортстанның Стәрлебаш районы Учуган - Әсән 

авылы белән бәйле.
Шәжәрәдә 9 буын бирелгән.
Иң беренче буын Аликай. Якынча туган елы 1760 ел. Сәйфетдин, 

Гайфетдин, Гайнетдин бабайларымның, кызганыч, тормыш юллары билгесез.
Заретдин бабай 1880 елгы, аның хатыны Миньямал. Миньямал өшкерү 

белән шөгыльләнгән. Башка авылларга да барган, кешеләрнең терелүенә 
сәбәпче булган. Заретдин бабайны исә, кыска буйлы, төпле гәүдәле, күп 
осталыкка ия дип тасвирлыйлар. Намаз укучылардан булган. Үз хуҗалыгында 
тимерлек, су һәм кул тегермәннәре тоткан. Башка авыллардан килеп, аның 
тегермәнендә он тартканнар. Шулай ук хуҗалыгында җирдә эшләү өчен 8 үгез, 
10 ат һәм мал-туар карашырга ялчылар тоткан, аларга бик ярдәмчел булган. 
Хәтта аларга өйләр дә җиткергән. Шулай ук Оренбург өлкәсенә печән сату 
белән шөгыльләнгән. Кышларын, берничә төркем кеше җыеп, бура бураган.

Совет вакыты килгәч, сөргенгә җибәрелмәс өчен, бөтен мөлкәтен колхозга 
тапшырырга мәҗбүр була, өй җиһазларын күрше-күләнгә тарата. Хәтта өен 
сүтеп алып китәләр. Ләкин үзенең юмарт һәм ярдәмчел булуы сәбәпле, аны 
авылдашлары авыр вакытта ялгыз калдырмыйлар. Гаиләсенә җыйнаулап өй 
салалар, тараткан вак-төякләрне, үзе сорамаса да, кире кайтаралар.

Мотыгулла - минем картәтием. Бәләкәй чагында утыннан кайтканда, 
күзләрен агач ботагы сыдырып, күрү сәләтен югалта. Ул атасына охшый: 
кыска буйлы, төпле гәүдәле, сүз остасы булган. Шигырьләр язган, авылдагы 
һәр кешегә атап язылган шигыре булган дип сөйли ләр. Сукыр булуга 
карамастан, ярты Коръәнне яттан белгән. Җомга көннәрендә аларның өендә 
җыелышып намаз укыганнар. Күрмәсә дә, 40 км ераклыктагы авылга барып, 
кешеләр белән тегермәнгә эшләргә йөргән. Аның белән искиткеч хәлләр 
дә булгалаган. Мисал итеп, шулай тегермәннән үзенә генә кайтырга туры 
килгән. Кайтканда, үзенең юлын бозып, урманга кереп киткәнен аңлаган. 
“Ничек юлны табармын инде?” дип уйлап торганда, янына бер кеше килгән 
һәм булышырга тәкьдим иткән. 5 минут җәяү барып, Мотыгулланың кулын 
капкасына терәгән һәм: “Менә бу синең өең”, - дип китеп барган. Шулай 
итеп, өенә сау-сәламәт кайтып җиткән. Ләкин чынбарлыкта иң якын урман 
авылдан еракта була.

Мотыгулла картәтиемнең 10 баласы: 8 улы һәм 2 кызы булган.
Әтием Нәбиуллаһ - балаларның дүртенчесе. Яшүсмер чакта төшендә 

2 кешенең үзен күккә күтәреп, башына түбәтәй кидергәнен күрә. Дин 
белән кызыксына башлый. Шулай итеп, киләчәктә безнең дә намаз укучы 
булуыбызга сәбәпче була. Гаиләбездә барчабыз да намаз укучылар, 
әлхәмдүлилләһ.

Минем үземнең 3 балам бар: Әминә, игезәкләрем Хәсән белән Сәидә. 
Безнең нәсел шәҗәрәсе әле архивларда өйрәнелмәгән. Бу язма картәтием 
истәлекләренә нигезләнеп язылды.

М.ӘБҮНӘГЫЙМОВА 
(Чаллының “Ак мәчет” мәдрәсәсе чыгарган 

“Татар халкының рухи традицияләрендә нәсел тамырлары,
шәҗәрәләр һәм төбәк тарихы” дигән китаптан)

ЯШӘГӘН ЧАК

Илем тыныч, җирем тыныч диеп
Яшәгән чак әле сөенеп.
Яшәгән чак шөкерана кылып,
Булган бәхетләргә тиенеп.
Яшәгән чак әле дөньясында
Тыйнаклыкка биреп өстенлек.
Яшәгән чак тормыш авыр дими,
Җанда тоймый гына мескенлек.
Яшәгән чак тарсынмыйча гына
Күңел җылылыгын өләшеп.
Кара көнчеллеккә юл куймыйча,
Булдыклыга гына тиңләшеп.
Яшәгән чак артык кыбырсынмый,
Булганына шөкер кылып ла.
Бәндәләрнең барсын тигез күреп,
Ихлас җанлы кеше булып ла.

Фәнәвис ДӘҮЛӘТБАЕВ, 
Актаныш районы, Татар Суыксу авылы

&

АЛЛАҺНЫҢ 99 ИСЕМЕН 
ЗЕКЕР ИТҮНЕҢ ФАЗЫЙЛӘТЛӘРЕ

Йәә Газииз - Газииз исеме беркайчан җиңелмәгән көчкә ия булучы дигән 
мәгънәне үз эченә алган. Әлеге исемне 94 тапкыр укыган кеше дошманнарыннан 
өстен булыр. Кырык көн дәвамында, яки һәркөн иртәнге намаздан соң әлеге 
исемне укыган кешенең ризыгы мул булыр, ул кеше фәкыйрьлектән котылыр, 
Аллаһыдан башка беркемгә мохтаҗ булмас. 

Йәә Җәббаар - Җәббаар исеме батыр, теләгәнен мәҗбүри эшләтү көченә ия 
дигән мәгънәне үз эченә алган. Әлеге исемне 206 тапкыр ихластан укыган кеше 
куйган максатына һәм теләгенә ирешер. Әлеге исемне күп укыган кешене барысы 
да яратыр, аның сүзе кешеләр каршында игътибарга лаек булыр. Аллаһының 
рәхмәте белән бөтен җирдә сүзе өстен булыр.

Йәә Мүтәкәббир - Мүтәкәббир исеме бөтен нәрсәдән һәм бөтенесеннән 
өстен булучы дигән мәгънәне үз эченә алган. Әлеге исемне һәркөн 662 тапкыр 
укыган кешенең тормышында бәрәкәте артыр. Сөйләгән сүзе, эшләгән эшләре 
кешеләр каршында тәэсирле булыр.

Йәә Хаалику - Хаалику исеме үз ихтыяры белән теләгән нәрсәсен юктан бар 
итүче дигән мәгънәне үз эченә алган. Әлеге исемне көн дә 100 тапкыр укыган 
кешенең эшләре җиңел барыр. Эшендә булган авырлыклары юкка чыгар.

Фәйрүзә МӨСЛИМОВА

       
ТАТАР ӘЛИФБАСЫ

Сабын белән бит-кулымны
Юдым бакчада кичтән.
Иртән торсам, юк сабыным –
Саескан алып киткән!

Бу дөньяда бер нәрсә дә
Сәбәпсез бар булмаган.
Ник яшермәдем сабынны?
Монда үзем уңмаган!

Балалар өчен Саулыгым-байлыгым

КАРА МИЛӘШ
Кара миләшнең файдалы 

үзенчәлекләре байтак. Мәсәлән, 
аның составында капиллярларны 
ныгытырга ярдәм итүче Р 
витамины бар, һәм ул кара 
карлыгандагыга караганда 
икеләтә күбрәк. Әлеге витаминны 
җитештергәндә кара миләшне 
чимал буларак кулланалар.

Башка витаминнардан аңарда 
каротин  (А вит аминының 
провитамины), С (100 мг кадәр), 

Е, РР, шулай ук В төркеме витаминнары булуы билгеле. Составында 
аскорбин һәм фолий кислоталары, бор һәм магний, марганец, бакыр 
һәм тимер бар. Шулай ук кара миләштә йод та күп. Безнең җирлектә 
зоб авыруы еш очрый, ул исә күпчелек очракта йод дефициты сәбәпле 
барлыкка килә.

Аны бөердә таш булганда, югары кан басымыннан (1 һәм 2нче 
дәрәҗә гипертония булганда), бәвел куыгы ялкынсынганда (цистит), 
авитаминоздан, холестерин югары булганда, эч киткәндә, күз 
күремен яхшырту өчен кулланалар. Ревматизм, кызамык, скарлатина, 
аллергиядән, нурланыш авыруыннан файдасы бар. Ләкин кара 
миләшне ашказаны ялкынсынганда, ашказаны суты ачылыгы югары 
чакта, ашказанында һәм уникеилле эчәктә җәрәхәт булганда, кан 
басымы түбән, каны куеручан кешеләргә күп кулланырга ярамый.

ИФТИРА
Ифтира ул – кешене урынсызга гаепләү, ялган сүзләр белән кешенең дәрәҗәсен төшерү, һич булмаган хәлләр сөйләп, 

халык алдында кешенең исемен пычрату.
Ифтира, ягъни яла ягу, Ислам динендә хәрамнардан санала, чөнки ифтира мәгъсум (гөнаһсыз) кешеләрне авыр хәлдә 

калдыра. Кем турында булса да сөйләгәндә, ул сүзләрнең иясенә барып ирешүе турында да уйларга кирәк. Шуның өчен 
халык «Тугыз мәртәбә уйла, бер мәртәбә сөйлә», – дигән. Халыкның «тел пычактан үткендер» һәм «пычак ярасы төзәлер, 
тел ярасы төзәлмәс» дип әйтүе дә юкка түгелдер.

Тел белән эшләнгән зур гөнаһларның берсе – яла ягу Әгәр дә телеңә хуҗа була белмәсәң, бу бик күп бәла һәм гөнаһларга 
сәбәп булырга мөмкин. Әйе, шактый күп бәлаләр вә һәлакәтләр кешегә теле аркылы килә. Шуның өчен әби-бабаларыбыз: 
«Телчән теленнән табар», – дигәннәр дә инде.

Пәйгамбәребез (с.г.в.) бер хәдисендә болай дигән: «Шик тә юк, адәм баласының хата вә гаепләренең күбесе теленнәндер».
Бу нисбәттә Ислам галимнәренең түбәндәге кисәтүләрен искә төшереп китү урынлы булырдыр: «Ашаган вакытта авызга 

кабасы нәрсәгезгә дикъкать иткән, зарарлы вә начар нәрсәләрне ашамаска тырышкан кебек, авыздан чыккан сүзләргә дә 
дикъкать итеп, сүзләребез белән башкаларга зарар итмәү – әхлакый вазифаларыбыздандыр».

Ислам дине мондый хәлләрдә безгә аеруча игътибарлы булырга, һәр әйтелгән сүзгә ышанмаска куша. Мәсәлән, Коръәндә 
мондый юллар бар: «Тулысынча билгеле булмаган нәрсәләргә иярмәгез. Чөнки Кыямәт көнендә колагыңнан, 
күзеңнән һәм кальбеңнән сораячаклар». «Бәни Исраил / Ягъкуб балалары», 17:36

«Әй мөэминнәр, әгәр сезгә яман, шикле бер кеше ниндидер хәбәр китерсә, ул (әшәке, ара бозучы) кешенең хәбәрен 
тикшермичә, аңа ышанмагыз. Әгәр бу кешегә ышансагыз, үзегез дә белмичә бер төркем кешегә (бер жәмәгатькә) 
зыян китерерсез, аннан соң, дөреслекне аңлагач, бик нык үкенерсез». «Хүҗүрат / Бүлмәләр», 49:6

Эшләнгән явызлык-усаллыклар беркемгә дә табыш булып кайтмый. Башкаларга зарар иткән кеше, бу җирнең өсте 
һәм асты бар икәнен онытмасын иде. Башкаларга явызлык кылганнарга бу дөньяда качып калыр өчен урын да табылыр, 
ләкин ахирәт тормышында андыйлар беркая да качып котыла алмаслар.

(“Ислам дине нигезләре”ннән)

АТА-АНА ХАКЫ
Әти-әнигә изгелек кылу бәла-казадан котылуның бер сәбәбе. 

Аллаһ Тәгалә әти-әнигә изгелек кылуны Үзенә гыйбадәт 
кылудан соң икенче урынга куйды. Бу турыда Коръәндә шулай 
диелә: «Аллаһка гыйбадәт кылыгыз, Аңа бернәрсәне дә тиңдәш 
кылмагыз һәм әти-әнигә изгелек эшләгез» («Нисә»: 36). Шушы 
аятьтән чыгып, кеше иң беренче чиратта Аллаһ хакын, ә аннан 
соң әти-әни хакын үтәргә тиеш. Аллаһының хакы – ул Аңа 
гыйбадәт кылу, Аның әмерләренә буйсыну һәм гөнаһлардан 
тыелып яшәү. Әти-әни хакына килсәк, һәрвакытта да, әгәр дә 
алар гөнаһлы гамәл эшләргә кушмасалар, сүзләрен тыңлау, 
аларга түбәнчелекле булу, аларга ярдәм итү, исән вакытта да 
һәм үлгәннән соң да алар өчен дога кылу. Аллаһ Тәгалә әйтә: 
«Синең Раббың Үзеннән башка бер затка да гыйбадәт кылмаска 
һәм әти-әнигә изгелек эшләргә кушты. Әгәр дә аларның берсе 
яки икесе дә синең яныңда картлык көненә җитсәләр, аларга 
«уф» дип тә әйтмә һәм аларны сүкмә. Киресенчә, аларга 
матур сүзләр әйт һәм рәхимле булып, аларга түбәнчелек 
канатларыңны җәй һәм әйт: «Йә Раббым! Кечкенә вакытымда 
миңа рәхимле булганнары шикелле аларга да рәхимле бул» 
(«Исра»: 23-24).

НӘРСӘ КӨЧЛЕРӘК?
Аллаһы Тәгалә Җирне яраткач, ул һәрвакыт тетрәп 

торган, шуннан соң Аллаһ тауларны яратып, алар 
белән Җирне ныгыткан. Фәрештәләр тауларның 
көченә таң калып: “Йә Рабби, Синең мәхлукатларың 
арасында таулардан да көчлерәк берәр нәрсә бармы?” 
– дип сораганнар. Аллаһ: “Әйе, бу тимер”, – дип җавап 
кайтарган. Алар янә: “Йә Рабби, Синең мәхлукатларың 
арасында тимердән дә ныграк һәм көчлерәк берәр 
нәрсә бармы?” – дип сораганнар. Аллаһы Тәгалә: “Әйе. 
Бу ут”, – дип әйткән. Фәрештәләр: “Йә Рабби, Синең 
мәхлукатларың арасында уттан да көчлерәк берәр нәрсә 
бармы?” – дип сораганнар. Аллаһ: “Әйе, бу су”, – дип 
җавап биргән. Шуннан фәрештәләр: “Йә Рабби, Синең 
мәхлукатларың арасында судан да көчлерәк берәр нәрсә 
бармы?” – дип сораганнар. Аллаһы Тәгалә: “Әйе. Бу 
җил”, – дип әйткән. Фәрештәләр: “Йә Рабби, ә җилдән 
көчлерәк берәр нәрсә бармы?” – дип сораган. Аллаһы 
Тәгалә: “Әйе. Бу уң кулы белән биргән сәдакасын хәтта 
сул кулыннан да яшерүче кеше”, – дип җавап кайтарган.

 (“Ислам нуры” аккаунтыннан)


